
Монгол Улсын Их Хурлын 2015 оны хаврын ээлжит чуулганы 
Байгаль орчин, хүнс, хөдөө аж ахуйн байнгын хорооны 

7 дугаар сарын 08-ны өдөр /Лхагва гараг/-ийн 

хуралдааны гар тэмдэглэл

Байгаль орчин, хүнс, хөдөө аж ахуйн байнгын хорооны дарга Сундуйн Батболд ирц, хэлэлцэх асуудлын дарааллыг танилцуулж, хуралдааныг даргалав.

Хуралдаанд ирвэл зохих 19 гишүүнээс 11 гишүүн ирж, 57.9 хувийн ирцтэйгээр 16 цаг 10 минутад Төрийн ордны “А“ танхимд эхлэв. 

Чөлөөтэй: Б.Бат-Эрдэнэ, Ц.Дашдорж, С.Оюун;

Тасалсан: Г.Баярсайхан, Х.Баттулга, Х.Болорчулуун, Ч.Хүрэлбаатар, Ж.Энхбаяр.

Нэг. “Халх гол” чөлөөт бүс байгуулах тухай Улсын Их Хурлын тогтоолын төсөл /Төрөөс хүнс, хөдөө аж ахуйн талаар баримтлах бодлого батлах тухай Улсын тогтоолын төслийг дагаж Засгийн газар 2015.06.10-ны өдөр өргөн мэдүүлсэн,  эцсийн хэлэлцүүлэг/

Хэлэлцэж буй асуудалтай холбогдуулан Хүнс, хөдөө аж ахуйн яамны төрийн нарийн бичгийн дарга Н.Ариунболд, мөн яамны Хүнсний үйлдвэрийн бодлогын хэрэгжилтийг зохицуулах газрын дарга Ц.Баярмаа, Стратегийн бодлого, төлөвлөлтийн газрын дарга Л.Чой-Иш, тус газрын ахлах шинжээч Б.Алтанцэцэг нар оролцов. 

Хуралдаанд Байгаль орчин, хүнс, хөдөө аж ахуйн байнгын хорооны ажлын албаны ахлах зөвлөх Д.Энхбат, зөвлөх Б.Баярмаа нар байлцав.

Тогтоолын төсөлтэй холбогдуулан Улсын Их Хурлын гишүүн Д.Тэрбишдагвын тавьсан асуултад Хүнс, хөдөө аж ахуйн сайд Р.Бурмаа,  Байгаль орчин, хүнс, хөдөө аж ахуйн байнгын хорооны дарга Сундуйн Батболд  нар хариулж, тайлбар хийв.

Улсын Их Хурлын гишүүн О.Баасанхүү үг хэлэв.

Су.Батболд: -“Халх гол” чөлөөт бүс байгуулах тухай Улсын Их Хурлын тогтоолын төслийг чуулганы нэгдсэн хуралдаанаар оруулж хэлэлцүүлэх нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн:           10

Татгалзсан:

  1

Бүгд:

            11

90.9 хувийн саналаар дэмжигдлээ.

Байнгын хорооноос гарах танилцуулгыг Улсын Их Хурлын гишүүн Л.Эрдэнэчимэг Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 15 минут үргэлжилж, 19 гишүүнээс 11 гишүүн ирж, 57.9 хувийн ирцтэйгээр 16 цаг 25 минутад өндөрлөв.

Тэмдэглэлтэй танилцсан:

БАЙГАЛЬ ОРЧИН, ХҮНС, ХӨДӨӨ


АЖ АХУЙН БАЙНГЫН


ХОРООНЫ ДАРГА СУНДУЙН БАТБОЛД


Тэмдэглэл хөтөлсөн:

ПРОТОКОЛЫН АЛБАНЫ


ШИНЖЭЭЧ М.НОМИНДУЛАМ

МОНГОЛ УЛСЫН ИХ ХУРЛЫН 2015 ОНЫ ХАВРЫН ЭЭЛЖИТ ЧУУЛГАНЫ
БАЙГАЛЬ ОРЧИН, ХҮНС, ХӨДӨӨ АЖ АХУЙН БАЙНГЫН ХОРООНЫ 
7 ДУГААР САРЫН 08-НЫ ӨДРИЙН ХУРАЛДААНЫ 
ДЭЛГЭРЭНГҮЙ ТЭМДЭГЛЭЛ

Су.Батболд: -Байнгын хорооны ирц бүрдсэн тул Байгаль орчин, хүнс, хөдөө аж ахуйн байнгын хорооны 2015 оны 7 дугаар сарын 08-ны өдрийн хуралдаан нээснийг мэдэгдье. Та бүхэнд хуралдаанаар  хэлэлцэх асуудлыг танилцуулъя. 


“Халх гол” чөлөөт бүс байгуулах тухай Улсын Их Хурлын тогтоолын төслийн эцсийн хэлэлцүүлэг явагдана. Хэлэлцэх асуудалтай холбоотой саналтай гишүүн байна уу? Баасанхүү гишүүн нэрээ өгье. 


О.Баасанхүү: -Би ийм юм асууя. Бичил уурхайг хэзээ шийдэх юм бэ? Бичил уурхайн асуудлыг Байнгын хороогоор явуулаач. Ноён уулын асуудал, Ноён уулыг нинжа нар идэж дууслаа гээд байх юм. Би бараг өмнөөс нь ичээд байна л даа. Яагаад вэ гэхээр бараг гурван жил болж байгаа юм шиг байна л даа. Ховд, Увс, Өмнөговь юу билээ, Баянхонгор гээд өчнөөн газраар бид нар явсан. Тэгээд ажлын хэсэг гаргасан. Ахлах зөвлөх нь миний мэдэж байгаагаар хоёр солигдож байна уу? Нүдэн дээр хүмүүс нь солигдоод байдаг, нөгөө миний юм байгаад байдаг. Тэрийгээ чуулган завсарлахаас өмнө шийдэх боломж байна уу? Би тэвчээртэйгээр Байнгын хорооны ажил руу ороод яах вэ дээ гээд суугаад байсан. Одоо бүр болохоо байгаад яриад байна л даа. Үүнийг хурдан тайланг нь тавиад өгөөч гэж хүсэж байна. 


Су.Батболд: -Баасанхүү гишүүний хүсэлтийг хүлээж аваад, 2013 онд ажлын  хэсэг байгуулсан та ахалж байгаа юм байна шүү дээ. Тэгээд Байнгын хороон дээрээ сонсъё. Тэгэхдээ Байнгын хороо одоо чуулган завсарлатал хуралдахгүй. Тийм учраас ээлжит бус чуулган зарладаг юм уу, эсвэл дараагийн чуулганы хамгийн эхэнд таны асуудлыг авч хэлэлцье гэж бодож байна. Саналтай гишүүн байхгүй бол хэлэлцэх асуудлаа баталъя. 


Нэг. “Халх гол” чөлөөт бүс байгуулах тухай Улсын Их Хурлын тогтоолын төсөл /Төрөөс хүнс, хөдөө аж ахуйн талаар баримтлах бодлого батлах тухай Улсын тогтоолын төслийг дагаж Засгийн газар 2015.06.10-ны өдөр өргөн мэдүүлсэн,  эцсийн хэлэлцүүлэг/


“Халх гол” чөлөөт бүс байгуулах тухай Улсын Их Хурлын тогтоолын төслийн эцсийн хэлэлцүүлгийг хийе. Эцсийн хэлэлцүүлэгтэй холбогдуулан манай хуралдаанд оролцож байгаа ажлын хэсгийг би та бүхэнд танилцуулъя. Ариунболд Хүнс, хөдөө аж ахуйн төрийн нарийн бичгийн дарга, Чой-Иш Хөдөө аж ахуйн яамны Стратегийн бодлого, төлөвлөлтийн газрын дарга, Энхжаргал Халх гол төслийн захирал, Даваацэрэн Хүнс, хөдөө аж ахуйн яамны Стратегийн бодлого, төлөвлөлтийн газрын мэргэжилтэн, Эрдэнэтуяа Аж үйлдвэрийн яамны Чөлөөт аж үйлдвэрийн хэлтсийн мэргэжилтэн оролцож байна. 


Хэлэлцэж байгаа асуудалтай холбогдуулан манай Байнгын хорооноос Монгол Улсын Их Хурлын чуулганы хуралдааны дэгийн тухай хуулийн 23 дугаар зүйлийн 23.1.2-т заасны дагуу нэгдсэн хуралдааны анхны хэлэлцүүлгээр дэмжсэн саналын томьёоллыг төсөлд суулгасан хэлбэрээр тараасан байгаа та бүхэнд. Энэ төсөлд суулгасан асуудалтай холбоотой саналтай гишүүн байна уу? Баасанхүү гишүүн.


О.Баасанхүү: -Баярлалаа. Ямар ч байсан Халх гол чөлөөт бүс байгуулж байгаа зорилго нь тэндхийн газар нутгийг хамгаалах, хөгжүүлэх гэсэн зорилго байгаа гэж ойлгож байгаа юм. Тэгээд 3 дээр би дахиад протоколд тэмдэглүүлэх гээд байна л даа. Чөлөөт бүсэд шаардлагатай дэд бүтцийг байгуулах гээд байдаг. Тэгэхээр чөлөөт бүсийн шаардлагатай дэд бүтцийг чинь 50 хувь нь хувийн хэвшлийн компаниудын хийж байгаа замаар явна л даа. Тэгэхээр 68 км Буйр нуураас, Тамсагаас 207 км, аймгийн төвөөс 200 км замгүй байгаа гээд бодоход ерөнхийдөө 1700 км дэд бүтэц бүтчих юм. Тэгэхээр Петро Дачин гэдэг компанийн хувьд үүнийг шахахгүй бол болохоо байлаа. Юу гэж  хэлж байгаа вэ гэхээр өнөөдөр Зам, тээврийн яамныхан болохоор энэ гэрээг хийе гэсэн чинь Хятадууд газрын тосныхон битгий хий гэж хэлсэн гээд хаяад явсан гэж байгаа юм. Газрын тосныхон болохоор өмнө нь гэрээ байгуулчихсан юм байна. Тэгэхдээ Зам, тээврийн яам хяналт тавихгүйгээр хийчихсэн юм байна. Ийм ашиг сонирхлын зөрчилтэй байж болохгүй л дээ. Тэгээд Газрын тосны газрын дарга нь хэн гэж  хүн байдаг юм бэ, гэр бүл нь  хэн байдаг юм бэ? Бид нар судлах хэрэгтэй боллоо. Яагаад ч ямар ч арга байхгүй боллоо. Яагаад гэхээр ашиг сонирхлын зөрчилтэй, долдойдон бичиг бэлдээд яваад байна. Байгаль орчны сүйдлээс болоод зам тээвэрлэж байгаа учраас Байгаль орчны байнгын хорооны даргын хувьд эсвэл Байгаль орчны байнгын хорооноос хурлын тэмдэглэлээр Засгийн газарт чиглэл өгмөөр байна. Энэ хуралдааны хурлын тэмдэглэлээр Байнгын хорооны дарга чиглэл өгөөч гэдгээр санал хураалгах саналтай байна би. Өөрөөр хэлбэл, замыг тавиул Петро Дачин компани чөлөөт бүсийн тогтоол гарч байгаатай холбоотойгоор замыг 2016 онд багтаан дуусга. Гэрээнд заасны дагуу дуусгуулахын тулд тээвэрлэхийг нь зогсоо гэж. Дээрээс нь газрын тостой зам тавих гэрээ хийж болохгүй. Эрүүл мэндийн асуудлыг Уул уурхайн сайд хийж болохгүй биз дээ. Түүн шиг замын асуудлыг замын яам шийднэ шүү дээ. Зам, тээврийн яам шийднэ. Тэгэхээр Зам, тээврийн яам гэрээнд хяналт тавьж, заавал оролцох ёстой. Мөнгөө өгч байгаа гээд хууль хяналтгүй явах ёсгүй. Бид нар юу гэж хэлж байгаа вэ гэхээр замаа тавиад тосоо зөө гэж байгаа шүү дээ. Түүнээс биш тосоо битгий зөө гэж хэлээгүй. Тийм учраас замаа тавиулахын тулд ингэж шийдээч гэж Байнгын хорооны тогтоол, тэмдэглэлээр Засгийн газарт чиглэл өгөх асуудлыг санал оруулж байна. Ийм боломж байгаа юу гэдгийг хэлж өгөөч. 


Су.Батболд: -Ингэе. Нэгдүгээрт, энэ хэлэлцэх асуудалтай холбоотой зүйл биш. Байнгын хорооны эцсийн  хэлэлцүүлэг дээр ийм асуудлаар санал хураах томьёолол байхгүй. Би Баасанхүү гишүүнийг Өргөдлийн байнгын хорооны даргын хувьд хоёр Байнгын хороо хамтраад юм уу, эсвэл Байнгын хороо дан дангаараа байгаль орчныг хамгаалах чиглэлээр Дорнод аймгийн нутагт Халх голын районд газрын тос олборлож байгаатай холбоотой асуудлаар тодорхой шаардлагууд хүргүүлье гэдгийг би дэмжиж байгаа. Тийм учраас би Байнгын хорооны даргын хувиар энэ асуудлаар шаардлага хүргүүлье. Намар Байнгын хорооны ажлын хэсгийн гишүүд явахдаа энэ асуудлыг замдаа үзээд танилцаад явъя гэсэн ийм бодолтой байна. 


Ингээд санал хэлэх гишүүн байхгүй учраас санал хураалт явуулъя. Тэрбишдагва гишүүн саналаа хэлье.


Д.Тэрбишдагва: -Хөдөө аж ахуйн Халх голын чөлөөт бүс байгуулах тухай тогтоолын төсөл орж ирж байгаа юм байна л даа. Энэ дээр Дорнод аймгийн нэгдүгээрт хорио цээр технологийн дэглэм гэхээр хөдөө аж ахуйн Халх голын чөлөөт бүсийг байгуулсугай гээд ингээд оруулж ирж байна л даа. Хорио цээрийн асуудлыг ярих юм бол Сүхбаатар, Дорнод, Хэнтий, Дорноговь гээд байнгын шүлхий гардаг газрууд байгаа шүү дээ. Тэгэхээр чөлөөт бүсэд ганцхан Дорнод аймагт хорио цээрийн дэглэмтэй чөлөөт бүс байгуулахад хэцүү л дээ. Үүнийгээ хэрвээ тодорхой болгоод тодорхой хэсэг газрыг эрчимжсэн мал аж ахуй гэдэг юм уу, Өвөр монголд байж байгаа шиг яг хорио цээр байгуулаад тодорхой хэсэг газрыг бол болно. 


Гэтэл дараагийнх нь тогтоолын төсөл дээр бол 500000 га-аар тогтоо гээд байгаа юм. 500000 га газрыг би эртээдийн хурал дээр ч хэлсэн, энэ чинь  хэчнээн хэмжээний газар энэ хоёрын уялдаа холбоо? 500000  га газарт хорио цээрийн дэглэмийг бид тогтоож чадахгүй дээ. Энэ бол ямар ч логик үндэслэл байхгүй. Зүгээс Хятадад бол бид нэлээн судалж байсан. Өвөр монголд хорио цээрийн бүсийг тогтоодог. Яг тодорхой хэсэг ийм газар гэдэг юм уу, эсвэл ийм сумын тийм газар хорио цээр тогтоогоод зөвхөн түүндээ ёстой шувуу ч орохгүйгээр тийм хамгаалалтад орох юм бол тэрийгээ манайх шүлхийгүй орчин бий боллоо гээд тийм нөхцөлтэйгөөр гаргаж болдог. Энэ чөлөөт бүсийн асуудлыг буруу биш юм шиг мөртлөө чөлөөт бүсийг ярихад иж бүрнээр нь ярихгүй бол бид хорио цээрийн технологийн дэглэмийг ганцхан Халх гол сумын нутагт бол тогтооно гэдэг бол ямархуу байх бол. Тэгээд чөлөөт бүсийн газрын  хэмжээ 500000 гээд 500000-аас Халх голын хорио цээр тогтоох гэж байгаа газар нь хэд юм бэ? Зөвхөн Халх гол сумыг ганцхан тогтооно гээд ингээд зөрчилтэй юмнууд харагдаад байгаа юм л даа. Бодит амьдрал дээр хэрэгжүүлэхгүй болчих вий гэсэн болгоомжлол төрөөд байгаа юм. Тэгээд ер нь  Халх голын бүс нутаг, Сүхбаатар, Дорнод аймгуудыг хэд хэдэн хорио цээрийн дэглэмтэй болгоод тэндээсээ мах шөл гаргадаг гэдэг юм уу, тийм маягаар хэрэгжүүлэх юм бол энэ бол болохгүй зүйл биш. Би энэ тогтоолын төслийг стратегийн бодлогын бичиг баримтаас тусдаа гарч ирж байгаа нь зөв юм шиг мөртлөө яг энэ дээр нь тогтоолын төслийн саналыг эргэж үзэж хармаар юм шиг санагдаж байна. 


Су.Батболд: -Ер нь эцсийн  хэлэлцүүлэг явагдаж байгаа Тэрбишдагва гишүүн ээ. Нэлээн ярилцсан л даа. Өнөөдөр горимоор асуулт хариулт байхгүй. Гэхдээ би энэ асуудлыг нухацтай хэлэлцэх үүднээс саяын асуудлуудаар Бурмаа сайдыг товч хариулт өгөөч гэж хүсэж байна. 


Р.Бурмаа: -Гаалийн тусгай талбай  нь 1200 га гэж байгаа юм. Энэ нь 0.24 хувь нь байгаа. Үүн дээр хорио цээрийн талбай нь 650 га 0.13 хувь нь байгаа юм. Мал сойх, нядалгаанд бэлтгэх, мал эмнэлгийн ариун цэврийн шинжилгээ хийх гээд лабораторитой хорио цээрийн талбай гэж байх юм. Эрчимжсэн мал аж ахуйн талбай байгаа. Газар тариалангийн талбай, байгалийн хадлангийн талбай, бэлчээрийн талбай гээд ийм байгаа юм. Ерөнхийдөө бүгдээрээ 500000 га газар нь өөрөө хорио цээрийн гэдгээс илүү дотроо хорио цээрийн газрыг зааглаж өгөөд бусад газар нь эрчимжсэн мал аж ахуй, бэлчээрийн, хадлангийн гэсэн газрууд нь дотроо байх юм. 

Су.Батболд: -Энэ ийм юм байгаа юм. Бурмаа сайд хариулж байна уу? Ер нь хорио цээрийн бүс нь маш бага талбайд байх юм. Энэ 500000 га дотор бэлчээрийн талбай, газар тариалангийн талбай, хорио цээрийн бүс, үйлдвэрлэлийн бүс, хилийн бүс гээд ийм бүсүүд байхаар төлөвлөж байгаа юм. Энэ бүсүүдийг нь Засгийн газар тусгай хилийн цэсийн координат гаргаад тэр координатаар нь тогтоогоод явна. Бүхэлдээ Халх гол сумын 500000 га талбай хорио цээрийн бүс болохгүй. Яг экспортод гаргах мах махан бүтээгдэхүүний тэр тохиолдолд тодорхой хорио цээрийн бүс бий болно гэж үзэж байгаа. Энд Монгол Улсын хувьд цоо шинэ ангиллаар гарч байгаа чөлөөт бүс учраас бид нар нэлээн олон зүйлийг шинэчлэх шаардлагатай. Түрүүчийн чуулганы хуралдаан дээр гишүүд санал гаргахдаа цаашдаа өргөжих юм бол хөдөө аж ахуйн чөлөөт бүс гэж юу байх юм бэ гэдэг талаар биеэ даасан хууль байх нь зүйтэй юм гэсэн гишүүдийн санал гарсан байгаа.  Байнгын хорооны гишүүд хамт явбал сайн байна. Үүнийг ажил хэрэг болгоход Байнгын хороо Засгийн газартай нэлээн хамтарч ажиллах шаардлагатай байгаа юм. 

Одоо саналаа хураая. Тогтоолын төслийг чуулганы нэгдсэн хуралдааны эцсийн хэлэлцүүлгээр хэлэлцүүлж батлахыг дэмжье гэсэн томьёоллоор санал хураалт явуулъя. Гишүүд ээ, санал хураалт явагдаж байна. Дараарай. 

Санал хураалтад 11 гишүүн оролцож, 10 гишүүн зөвшөөрч, 90.9 хувийн саналаар санал дэмжигдлээ. 

Тогтоолын төслийг эцсийн  хэлэлцүүлэгт бэлтгэсэн тухай Байнгын хорооны танилцуулгыг чуулганы нэгдсэн хуралдаанд Эрдэнэчимэг гишүүн танилцуулах уу? Эрдэнэчимэг гишүүн танилцуулъя. Байгаль орчин, хүнс, хөдөө аж ахуйн байнгын хорооны энэ өдрийн хуралдааны хэлэлцэх асуудал дууссан тул Байнгын хорооны хуралдаан хаасныг  мэдэгдье. Гишүүдэд баярлалаа. 


Дууны бичлэгээс буулгасан:

ПРОТОКОЛЫН АЛБАНЫ


ШИНЖЭЭЧ 
М.НОМИНДУЛАМ

